
Annwyl Weinidog 
Ysgrifennaf atoch gyda’r manylion diweddaraf am sefyllfa gyfredol Prifysgol Cymru.  Fel y gwyddoch, ym mis Hydref 2011 penderfynodd Cyngor Prifysgol Cymru uno â Phrifysgol Cymru: Y Drindod Dewi Sant.   Byddai'r uno arfaethedig hefyd yn cynnwys Prifysgol Fetropolitan Abertawe. 
Fe’m penodwyd yn Is-ganghellor Prifysgol Cymru ym mis Medi 2011, a’r adeg honno cyflwynais gyfres o argymhellion i Gyngor y Brifysgol y dylai’r Brifysgol ddod â’r holl weithgarwch cyfredol a oedd wedi’i ddilysu ac a gynigiwyd drwy ganolfannau dilysu achrededig i derfyn.   Yn ogystal â’r argymhelliad hwn, argymhellais hefyd y dylai'r Brifysgol roi rhybudd i holl brifysgolion eraill Cymru o ran ei swyddogaeth achredu.   Derbyniwyd yr argymhellion hyn gan y Cyngor. 
O gofio bod Prifysgol Cymru wedi llunio cytundebau cyfreithiol â mwy na chant o ganolfannau a oedd wedi'u dilysu, ystyriais ei bod yn briodol sefydlu grŵp o arbenigwyr allanol i oruchwylio'r broses gychwynnol o sefydlu trefniadau priodol o ran ymadael â chanolfannau oedd wedi’u dilysu.   Gwahoddwyd uwch academyddion, y maent wedi’u cydnabod gan yr Asiantaeth Sicrhau Ansawdd, o amryw brifysgolion yn y Deyrnas Unedig i wasanaethu ar y grŵp o arbenigwyr.  Ym marn Cyngor y Brifysgol byddai craffu allanol o’r fath yn rhoi hyder i randdeiliaid fod y broses o reoli’r trefniadau terfynu yn mynd rhagddi yn briodol.    Ar hyd y broses hon, rhoddwyd gwybodaeth gyson i’ch swyddogion ac i uwch swyddogion CCAUC am bob datblygiad strategol.  Yn yr un cyd-destun rhoddwyd gwybodaeth gyson i’r ASA er mwyn sicrhau eu bod yn meddu ar fanylion cyflawn am y prosesau uno ac ymadael.  

Hyd yn hyn, mae Prifysgol Cymru wedi rhoi rhybudd i bob canolfan ryngwladol a oedd wedi’i dilysu.   Paratowyd cytundebau ymadael manwl sy’n nodi cyfrifoldebau cyfreithiol y Brifysgol a'r Canolfannau Cydweithredol yn ystod y cyfnod ymadael.   Nid oedd Prifysgol Cymru wedi sicrhau cysondeb o ran dyddiadau na threfniadau ymadael yn y contractau cyfreithiol cychwynnol â’r canolfannau a oedd wedi’u dilysu ac roedd hyn yn un o’r prif risgiau a ddynodwyd yn y broses uchod.   Bu rhaid i'r Brifysgol gytuno ar drefniadau ymadael unigol â phob canolfan.   Oherwydd goblygiadau cytundebau ymadael o’r fath, mae'n ofynnol bod ymrwymiad cyfreithiol ar y Brifysgol i ganiatáu i'r holl fyfyrwyr sydd wedi matricwleiddio dderbyn dyfarniad gan Gymru.  Ar sail ymrwymiad cytundebol cyfreithiol o'r fath, bydd angen 'corff gweddilliol’ sydd â’r pŵer i ddyfarnu gradd o’r fath hyd at 2017/18 o leiaf.  O ran y myfyrwyr rhan amser y’u cofrestrwyd ar raddau israddedig ac ôl-raddedig, mae’n anodd nodi dyddiad ymadael penodol.   Rwyf wedi cyfarwyddo ymgynghorwyr cyfreithiol i adolygu’r mater hwn ac rwyf yn cyfathrebu’n gyson gyda’ch swyddogion yn ei gylch.
Gan fod angen ‘corff gweddilliol’ i ymdrin â’r materion uchod yn gysylltiedig â mynd i gyfraith, mae Cyngor Prifysgol Cymru wedi mynd ati ar unwaith i gychwyn y broses o gwtogi ar ffurf gyfredol y Siarter Atodol.   Mae’r Cyngor wedi cytuno ar newidiadau sylweddol a dylid nodi bod y rhan fwyaf o'r statudau cyfredol wedi'u dileu.   Cyflwynwyd y Siarter i’r Cyfrin Gyngor.   Derbyniwyd sylwadau cychwynnol gan eich ymgynghorwyr ac rwyf yn y broses o gyfarwyddo cyfreithwyr y Brifysgol i ychwanegu cymalau ychwanegol o fewn y Siarter Atodol Diwygiedig arfaethedig a fydd yn nodi dyddiadau penodol o ran ymadael/terfynu.  Cyflwynir y Siarter hon wedyn i’w hystyried gan y Cyngor a'r Cyfrin Gyngor, gan obeithio derbyn Cydsyniad Brenhinol cyn diwedd y flwyddyn.   Mae’r diwygiadau i’r Siarter yn dynodi cychwyn ar newid cyfansoddiadol na fydd modd ei wyrdroi, ac a fydd, maes o law, yn arwain at uno Prifysgol Cymru a Phrifysgol Cymru: Y Drindod Dewi Sant yn gyflawn.   Ar y pwynt penodol hwnnw, ni fydd angen Siarter gyfredol Prifysgol Cymru bellach.   

Mae Cyngor y Brifysgol wedi bod yn ymwybodol iawn o’i gyfrifoldeb o ran diogelu’r mentrau diwylliannol amrywiol sy’n gysylltiedig â'r sefydliad.   Dros y blynyddoedd mae Prifysgol Cymru wedi gwneud ymrwymiadau ariannol sylweddol tuag at y Ganolfan Uwchefrydiau Cymreig a Cheltaidd (CAWCS), y Geiriadur a Gregynog.   Fe gofiwch fod Cyngor y Brifysgol wedi nodi’i fwriad i ddiogelu’r asedau hyn drwy adduned ‘Cymru’.   Roedd ‘Adduned Cymru’ yn ddatganiad o fwriad strategol a nododd ymrwymiad eglur Prifysgol Cymru a Phrifysgol Cymru: Y Drindod Dewi Sant i ddiogelu’r materion penodol hyn i’r genedl.   

Bu trafodaethau manwl yn ystod y flwyddyn gyda’r Arglwydd Davies o Landinam ynghylch Plas Gregynog.   Fel y gwyddoch mae Plas Gregynog yn parhau’n eiddo i’r teulu Davies.   Fe'i cynigiwyd, drwy weithred roddi, i Brifysgol Cymru i’w ddefnyddio at ddibenion addysgol.   Mae Cyngor y Brifysgol a'r Arglwydd Davies o Landinam â’u bryd ar sefydlu Ymddiriedolaeth/Elusen newydd a fydd ag un bwriad yn unig, sef hyrwyddo a diogelu etifeddiaeth Gregynog.   Credaf y bydd hyn yn cynnig llawer mwy o sicrwydd a hyblygrwydd yng nghyswllt y modd y defnyddir Gregynog yn y dyfodol.   Rhagwelir y sefydlir yr Ymddiriedolaeth tuag at ddiwedd y flwyddyn hon.  

Yn yr un cyd-destun mae Prifysgol Cymru a Phrifysgol Cymru: Y Drindod Dewi Sant wedi ymrwymo i ddatblygu CAWCS ymhellach.   Eisoes mae academyddion yn y ddwy Brifysgol wedi bod yn gweithio i sefydlu mentrau newydd.   Bu trafodaethau academaidd manwl a lansio Academi Treftadaeth Cymru yn nod iddynt.   O ran y Geiriadur, byddwn yn ddiolchgar iawn am gael cyfle i drafod cynlluniau posibl i'r dyfodol gyda'ch swyddogion.   Rwyf o’r farn bod cyfle ardderchog i ddod ag amryw fentrau ynghyd a cheisio Cyllid Ewropeaidd at ddatblygu cyfleoedd ymchwil newydd yn y maes hwn. 
Yn ogystal â’r uchod, rwyf wedi cyflwyno ystod o argymhellion i Brifysgol Cymru ynghylch eu dyletswyddau gwarchodol yn gysylltiedig â’r amryw waddolion cyfyngedig sydd yng ngofal Prifysgol Cymru.   Yn bennaf ysgoloriaethau/gwobrau penodedig yw’r rhain, a wnaed yn ddidwyll gan gymwynaswyr i gefnogi gweithgareddau pynciol penodol mewn colegau penodedig ar draws Cymru.   Mae Cyngor y Brifysgol wedi cytuno y dylai sefydlu Ymddiriedolaeth a thrwy hon bydd yr holl waddolion cyfyngedig o’r fath yn cael eu trosglwyddo.   Byddant yn cael eu defnyddio yn unol â bwriadau gwreiddiol y cymwynaswyr yn unig.   Gobeithio y bydd sefydlu Ymddiriedolaeth o’r fath yn rhoi hyder i’r sector y bydd Prifysgol Cymru yn parchu pob ymrwymiad a wnaed ynghylch gwaddolion cyfyngedig cynnar.   Yn yr un cyd-destun mae’r Cyngor wedi derbyn f’argymhelliad y dylid rhyddhau cyn gynted â phosibl unrhyw dir sy’n weddill ac sydd heb eto gael ei werthu yn unol â’r gweithredoedd a oedd yn gysylltiedig â Deddf Eglwys Cymru.  Yn unol â’r gweithredoedd gwreiddiol dylid rhannu unrhyw enillion yn sgil gwerthu tir rhwng prifysgolion Bangor, Aberystwyth, Abertawe, Caerdydd, Llyfrgell Genedlaethol Cymru a Phrifysgol Cymru/y Brifysgol ar ei newydd wedd. 
O ran materion adnoddau dynol, dylid nodi bod Cyngor y Brifysgol wedi penderfynu y dylid arbed mwy na thair miliwn o ran costau staffio.   Cwblhawyd y broses honno bellach a gallaf gadarnhau bod y targed gwreiddiol wedi’i gyrraedd.   O fewn proses o’r fath mae nifer o uwch swyddogion y Brifysgol wedi penderfynu rhoi’r gorau i’w dyletswyddau.   Mae rhai bellach wedi ymgymryd â chyfrifoldebau newydd mewn prifysgolion eraill yng Nghymru.   Rhagwelir y bydd Cyngor y Brifysgol yn parhau i fonitro’n ofalus iawn ofynion staffio’r Brifysgol yn y cyfnod hwn o newid trawsffurfiol.   Rwyf yn disgwyl y bydd Cyngor y Brifysgol yn adolygu’r sefyllfa o ran niferoedd staff yn flynyddol. 
Yn ystod y deuddeg mis diwethaf bu newidiadau sylweddol o fewn Prifysgol Cymru.   Fel Is-ganghellor rwyf yn ymwybodol iawn o gyfrifoldebau arwain proses gymhleth a diplomyddol o ran rheoli newid sy’n dod â risg bosibl sylweddol yn ei sgil.   Hyderaf eich bod yn fodlon yr ymdriniwyd â'r broses yn briodol ac y talwyd sylw dyledus i liniaru risgiau.   Gyda’ch caniatâd, byddwn yn croesawu'r cyfle i roi'r wybodaeth ddiweddaraf i chi bob chwe mis drwy lythyr ffurfiol.  Byddai hyn, gobeithio, yn rhoi sicrwydd i chi a’ch Cyd-weinidogion fod Prifysgol Cymru yn ymdrin â materion priodol ac yn rheoli proses newid trawsffurfiol yn briodol.  

